
Cofnodion Cyfarfod o’r Pwyllgor Trosolwg a Chraffu Cymunedau Ffyniannus a 
gynhaliwyd drwy fideo-gynadledda ddydd Iau, 3 Mawrth 2021. 

 
YN BRESENNOL:   Y Cynghorydd Marc Davies (Cadeirydd),  
Y Cynghorwyr Clive Davies; Euros Davies; Ifan Davies; Gethin Davies; Meirion Davies; 
Keith Evans; Elizabeth Evans; Gwyn James; John Adams-Lewis; Maldwyn Lewis; 
Lyndon Lloyd MBE; Dai Mason; John Roberts. 
 
Hefyd yn bresennol: Y Cynghorwyr Catherine Hughes, Dafydd Edwards, Rhodri 
Evans, Gareth Lloyd, Ray Quant MBE (Aelodau o’r Cabinet) a’r Cynghorwyr Ceredig 
Davies a Mark Strong. 
 
Swyddogion yn bresennol:  Mr Russell Hughes-Pickering, Swyddog Arweiniol 
Corfforaethol: Economi ac Adfywio, Rhodri Llwyd, Swyddog Arweiniol Corfforaethol: 
Priffyrdd a Gwasanaethau Amgylcheddol; Elin Prysor, Swyddog Arweiniol Corfforaethol: 
Gwasanaethau Cyfreithiol a Llywodraethu, a’r Swyddog Monitro; Arwyn Davies, 
Rheolwr Corfforaethol: Twf a Menter; Meleri Richards, Cydlynydd Cymunedau Gwledig; 
Phil Jones, Rheolwr Corfforaethol: Gwasanaethau Priffyrdd; Sarah Groves-Phillips, 
Rheolwr Gwasanaeth Polisi Cynllunio; Lisa Evans, Swyddog Craffu a Safonau; Kay 
Davies, Swyddog Gwasanaethau Democrataidd.    
 

10.00a.m. – 1:30p.m. 
 

1 Croeso ac Ymddiheuriadau 
Croesawodd y Cadeirydd bawb i’r cyfarfod. Ni nodwyd dim ymddiheuriadau. 

 
2 Datgelu Buddiannau Personol/ Buddiannau sy’n Rhagfarnu 

Roedd yr aelodau canlynol wedi Datgelu Buddiannau Personol/ Buddiannau sy’n 
Rhagfarnu yng nghofnod 5 isod ac wedi gadael y cyfarfod tra bod y mater yn 
cael ei drafod: 
Y Cynghorwyr Marc Davies, Ifan Davies, Meirion Davies, Dai Mason.  

 
3 Ymateb i’r ymgynghoriad ar ddogfen Strategaeth Economaidd Ceredigion - 

“Rhoi Hwb i Economi Ceredigion - Strategaeth ar gyfer Gweithredu 2020-
35” 

 Cyflwynodd Arwyn Davies, Rheolwr Corfforaethol: Twf a Menter, adroddiad ar yr 
ymateb i’r ymgynghoriad ar Strategaeth Economaidd Ceredigion, sef ‘Rhoi Hwb i 
Economi Ceredigion - Strategaeth ar gyfer Gweithredu 2020-35’. Roedd hyn er 
mwyn i’r Pwyllgor adolygu’r ymatebion i’r ymgynghoriad ar y Strategaeth ac 
ystyried argymhellion i’r Cabinet wrth iddo baratoi i fabwysiadu’r Strategaeth. 

 
 Pwrpas y strategaeth yw llywio dull a gweithred Cyngor Sir Ceredigion i gefnogi 

twf economi Ceredigion dros y 15 mlynedd nesaf. Bydd y cynllun yn fframwaith 
ar gyfer cefnogi economi Ceredigion - yn canolbwyntio ar yr ardaloedd sydd o 
dan ddylanwad Cyngor Sir Ceredigion i wneud gwahaniaeth i'r economi – h.y. 
sut mae'n defnyddio ei asedau cyfalaf, dynol a refeniw i gael effaith gadarnhaol 
ar yr economi yng Ngheredigion dros y cyfnod yma. Er ei fod yn canolbwyntio ar 
y gweithgareddau sy'n cael eu rheoli gan y Cyngor Sir, bydd hefyd yn ymdrin â'i 
rôl allweddol mewn amrywiol bartneriaethau a fydd hefyd yn helpu i yrru economi 

Ceredigion. Bydd yn llywio gweithredu ar lefel gwasanaeth a’r gwaith o gynllunio 
busnes yn y dyfodol. 
Wrth roi'r strategaeth ddrafft gychwynnol at ei gilydd, bu ymgysylltiad sylweddol â 
rhanddeiliaid allweddol fel a ganlyn: 
• Arolwg cyhoeddus wedi'i anelu at bobl ifanc, busnesau a'r cyhoedd (ar gael ar-
lein ac ar ffurf copi caled). 
• Trafodaethau un i un gyda sefydliadau a sectorau sydd â diddordeb, yn 
enwedig busnesau. 
• Mynychu grwpiau a chyfarfodydd amrywiol i drafod datblygiad y strategaeth. 
• Ymgysylltiad mewnol â swyddogion ac Aelodau. 
• Tair sesiwn galw heibio gyhoeddus ar gyfer busnesau yn Aberteifi, Aberystwyth 
a Llambed. 
Cymeradwywyd y strategaeth ddrafft ar gyfer ymgynghoriad gan y Cabinet ar 17 
Mawrth 2020, a lansiwyd ymgynghoriad ffurfiol ym mis Rhagfyr 2020. 
Cafodd yr adroddiad sylfaenol economaidd gwreiddiol, yn ogystal â'r adroddiad 
ar effaithCovid-19 ar yr economi ei gynnwys fel rhan o'r ymgynghoriad ar y 
strategaeth economaidd ddrafft. 
 
Mae'r ymateb manwl i'r ymgynghoriad wedi'i gynnwys yn yr adroddiad.  
 
At ei gilydd, roedd lefelau uchel o gefnogaeth yng nghanlyniadau'r arolwg ar 
gyfer pob un o'r themâu: 
• 74% yn Cytuno neu'n cytuno'n gryf â'r camau gweithredu arfaethedig ar gyfer y 
thema “Pobl” 
• 68% yn Cytuno neu gytuno'n gryf â'r camau gweithredu arfaethedig ar gyfer y 
thema “Lle” 
• 75% yn Cytuno neu gytuno'n gryf â'r camau gweithredu arfaethedig ar gyfer y 
thema “Menter” 
• 80% yn Cytuno neu gytuno'n gryf â'r camau gweithredu arfaethedig ar gyfer y 
thema “Cysylltedd” 
 
Daw'r ymgynghoriad i'r casgliad i raddau helaeth bod y prif faterion wedi'u nodi, a 
bod yr ymyriadau arfaethedig yn cael eu cefnogi. 
 
Croesawodd yr Aelodau'r cyfle i drafod. Nodwyd mai prif ffocws y Strategaeth 
yw’r hyn y gall y Cyngor ei gyflawni ac y byddai'n cynnig fframwaith er mwyn 
ymhelaethu ar y manylion wrth symud ymlaen, megis gweithio gyda phartneriaid 
i helpu busnesau amaethyddol i ymateb i’r heriau a wynebir gan y sector. Mae’r 
ffermydd sirol hefyd yn rhan bwysig o fframwaith y Strategaeth.  Mae’r gwaith 
wedi dechrau o ran tai fforddiadwy gyda'r cynllun ar gael yng Nghiliau Aeron; 
bydd y Panel Asedau yn cynnig rhagor o gyfleoedd yn y dyfodol. Mae gwell 
cysylltiadau trafnidiaeth â'r sir wedi'u cynnwys yn y Strategaeth; mae'r angen yn 
parhau am gymorth a chefnogaeth i fusnesau newydd a bach ynghyd â chymorth 
i bobl ifanc ddechrau eu busnesau eu hunain. Mynegwyd pryderon ynglŷn â 
mater ffosffadau yn y rhanbarth sy’n rhedeg o Lechryd i Lanbedr Pont Steffan a 
allai arwain at wrthod datblygiadau cynllunio yn yr ardal honno. Mae'r mater hwn 
yn gyffredin ledled Cymru, ond byddai'r Strategaeth yn helpu o ran lobïo 
Llywodraeth Cymru. Nodwyd hefyd yr angen cynyddol am wasanaethau gofal fel 
rhan bwysig o dwf yr economi leol.  

 Ar ôl trafod cytunodd y Pwyllgor Trosolwg a Chraffu Cymunedau 
Ffyniannus i argymell y canlynol: 

 
 • Bod y Cabinet yn ystyried pryderon y Pwyllgor y bydd cyfyngu ar 

ddatblygu mewn mannau penodol yng Ngheredigion yn sgil penderfyniad 
Cyfoeth Naturiol Cymru parthed datblygiadau newydd mewn Ardaloedd 
Cadwraeth Arbennig sydd ar lan afon, a hynny oherwydd y potensial y bydd y 
lefelau ffosffad yn yr Ardal Cadwraeth Arbennig yn cynyddu. 

 
 Diolchodd y Cadeirydd i’r Rheolwr Corfforaethol Twf a Menter a’i dîm am eu 

gwaith rhagorol ar y Strategaeth. 
 
4 Cynllun Gweithredu Clefyd Coed Ynn 
 Rhoddwyd gwybod i’r Pwyllgor Craffu ar 5/11/19 bod angen datblygu Cynllun 

Gweithredu i fynd i’r afael â Chlefyd Coed Ynn.  Mae’n ofynnol cael Cynllun 
Gweithredu Clefyd Coed Ynn er mwyn darparu mecanwaith i’r Cyngor reoli’r 
risgiau a achosir gan glefyd coed ynn, a thrwy wneud hynny leihau, hyd y bo’n 
bosibl, yr effeithiau ar iechyd a diogelwch, yn ogystal â’r effeithiau ar yr economi 
ac ar yr amgylchedd ac er mwyn osgoi’r perygl o niwed i enw da’r Cyngor.  

  
 Yn unol â’r dull a argymhellwyd fel yr arfer orau gan DEFRA a’r Cyngor Coed, 

mae Cyngor Sir Ceredigion wedi datblygu’r cynllun gweithredu hwn i amlinellu’r 
dull o reoli’r risgiau a ragwelir a’r materion sy’n gysylltiedig â lledaeniad clefyd 
coed ynn ar draws y sir. 

 
Paratowyd y cynllun gweithredu hwn er mwyn helpu i sicrhau y sefydlir y ffrydiau 
gwaith angenrheidiol i wneud yn siŵr bod y sir yn barod a bod ganddi’r adnoddau 
digonol i ymateb i effeithiau’r clefyd ac er mwyn i unrhyw effeithiau niweidiol 
hirdymor gael eu cadw i’r lleiafswm posibl, drwy hybu cydnerthedd.  
 
Rhoddodd Phil Jones, Rheolwr Corfforaethol: Gwasanaethau Priffyrdd 
gyflwyniad ar y Cynllun Gweithredu Clefyd Coed Ynn. Nodwyd bod y clefyd yn 
cyflymu yng Ngheredigion yn gynt na gweddill y wlad oherwydd amgylchedd 
llaith naturiol y sir. 
 
Nodwyd bod y costau a amcangyfrifwyd yn yr adroddiad i waredu Clefyd Coed 
Ynn oddi ar eiddo'r Cyngor wedi’u hasesu yn seiliedig ar gostau siroedd cyfagos 
ond efallai na fyddant yn costio cymaint â'r hyn a ddyfynnwyd ar ôl i'r gwaith 
ddechrau. Drwy greu swydd newydd i ymgymryd â'r gwaith o nodi coed heintus 
ac o hysbysu perchnogion tir, byddai modd tynnu pwysau oddi ar staff presennol 
a hefyd mynd i'r afael â'r angen i ddelio â chlefydau a phroblemau eraill sy’n 
ymwneud â choed yn y sir. Nodwyd bod delio â Chlefyd Coed Ynn yn 
flaenoriaeth sylweddol i'r cyngor o ran iechyd a diogelwch. Mae trafodaethau 
mewn perthynas â chostau yn parhau gyda'r gwasanaeth cyllid ond nid yw’r 
costau'n rhan o’r pwysau cyllidebol hyd yma. 
 
Nododd sawl aelod y dylid ystyried y costau o brynu'r peiriannau angenrheidiol 
ac ymgymryd â'r gwaith yn fewnol, yn ogystal â defnyddio coed a gwympwyd ar 
dir sy'n eiddo i'r cyngor at ddibenion bio-màs. Mae pren onnen heintus yn frau 
iawn ac felly nid yw’n addas ar gyfer y diwydiant gwaith coed. 

Byddai ailblannu yn costio oddeutu £2m. Byddai effaith hefyd o ran lleihau 
allyriadau carbon ond ni fyddai modd osgoi hyn. 
 
Mae gohebiaeth wedi'i hanfon at drigolion i roi gwybod iddynt am Glefyd Coed 
Ynn. 
 
Ar ôl ystyried, cytunodd y Pwyllgor i gymeradwyo'r Cynllun Gweithredu ac i 
sicrhau bod adnoddau, yn rhai dynol ac ariannol, yn cael eu sicrhau er mwyn ei 
roi ar waith yn llwyddiannus. Diben hyn yw rhoi mecanwaith i’r Cyngor reoli’r 
risgiau a ddaw yn sgil gwywiad coed ynn, a thrwy hynny leihau’r effeithiau ar 
iechyd a diogelwch, ar yr economi a’r amgylchedd ac osgoi’r risg o niweidio enw 
da’r Cyngor. 

 
 Diolchwyd i'r Rheolwr Corfforaethol Gwasanaethau Priffyrdd am ei adroddiad 

llawn gwybodaeth. 
 

Ar yr adeg hon aeth y Cynghorydd Euros Davies i’r Gadair am fod y 
Cynghorydd Marc Davies wedi datgelu buddiant personol/ buddiant a oedd 
yn rhagfarnu yng nghofnod 5 isod ac wedi gadael y cyfarfod. 

 
5  Data am ail gartrefi a llety gwyliau Ceredigion 

Croesawyd Sarah Groves-Phillips, Rheolwr Gwasanaeth Polisi Cynllunio, i’r 
cyfarfod i gyflwyno’r adroddiad i’r Pwyllgor Craffu am y data diweddaraf parthed 
ail gartrefi a llety gwyliau ledled y sir. Mae hyn yn dilyn y cynnig a gyflwynwyd 
gerbron y Cyngor ac er mwyn ymchwilio ymhellach i nifer yr ail gartrefi yng 
Ngheredigion, a’u gwasgariad a’u heffaith. 
 
Oherwydd nad oes fawr ddim mesurau ar waith i reoleiddio’r farchnad llety 
gwyliau / ail gartrefi, ni cheir un ffynhonnell ddata sy’n rhoi union niferoedd yr 
anheddau sy’n ail gartrefi neu sy’n cael eu rhentu’n barhaol neu dros dro fel llety 
gwyliau.  Er mwyn gwneud cymariaethau cenedlaethol, gwybodaeth am y dreth 
gyngor yw’r ffynhonnell ddata fwyaf dibynadwy, gan rybuddio bod hyn yn 
dibynnu ar i berchnogion gofrestru eu heiddo’n gywir ac nad yw hyn bob amser 
yn debygol o ddigwydd. Yn ôl y dreth gyngor, mae cyfanswm o 2125 o anheddau 
wedi’u rhestru fel ail gartrefi neu dai gwyliau. Mae hyn yn cymharu â chyfanswm 
o 35,574 eiddo domestig sy’n talu’r dreth gyngor. Felly, mae 6% (wedi’i 
dalgrynnu) o’r holl anheddau sy’n talu’r dreth gyngor wedi’u cofrestru fel ail 
gartrefi / llety gwyliau. 
 
Cynhaliwyd yr arolwg diwethaf o stoc gwelyau Ceredigion yn 2019 ac fe 
ddangosodd fod 633 o unedau llety gwyliau hunanarlwyo ar gael yng 
Ngheredigion yn ystod cyfnod yr astudiaeth. Yn olaf, dangosodd astudiaeth 
ddiweddar i lwyfannau cymar wrth gymar, fel AirBnB, a gynhaliwyd gan GTS 
(UK) Ltd gyda 12 awdurdod peilot, gan gynnwys Ceredigion, fod gosodiadau o’r 
fath wedi cynyddu’n genedlaethol rhwng 2016 a 2019 a bod ychydig dros 1000 o 
unedau yng Ngheredigion ym mis Awst 2019 (lle’r oedd yr eiddo cyfan yn cael ei 
osod). 

I gymharu sefyllfa Ceredigion â’r sefyllfa genedlaethol, defnyddir data’r dreth 
gyngor am fod y data hyn ar gael ar gyfer pob awdurdod yng Nghymru ac 
oherwydd mai hon yw’r ffynhonnell ddata fwyaf dibynadwy. 
 
Mae cyfraddau perchnogaeth ail gartrefi a llety gwyliau Ceredigion (5.91%) yn is 
na’n hawdurdodau arfordirol cyfagos, sef Gwynedd (10.77%) a Sir Benfro 
(9.15%), ond mae ein cyfraddau ni’n dal i fod yn uwch nag awdurdodau nad 
ydynt wedi’u lleoli ar yr arfordir. O blith holl awdurdodau lleol Cymru, yng 
Ngheredigion y mae’r gyfradd uchaf ond tair o ran perchnogaeth llety gwyliau ac 
ail gartrefi. Mae pellter Ceredigion oddi wrth y prif lwybrau trafnidiaeth a natur 
gymharol ynysig y sir yn rhesymau a allai egluro pam fod ein cyfradd ni’n dal i 
fod yn is na 6%. 
 
Mae llety gwyliau ac ail gartrefi’n rhan o’r farchnad llety heb wasanaeth sydd 
wedi cyfrif,bob blwyddyn rhwng 2007 a 2018, am rhwng 70% a 73% o effaith 
twristiaeth ar economi Ceredigion (£238.83 miliwn/72.2% STEAM 2018). Mae’n 
debygol bod yr economi leol yn elwa mwy ar yr unedau hynny sy’n cael eu gosod 
am gyfnodau byrion, ond bydd i ail gartrefi a ddefnyddir gan un teulu hefyd 
fuddion economaidd o ran yr economi sylfaen a gwariant y meddianwyr ar 
dwristiaeth a hamdden. 
 
Ni cheir tystiolaeth bendant sy’n pennu’r trothwy pan fydd ail gartrefi’n dod yn 
broblem benodol, gan fod y rhan fwyaf o’r ail gartrefi wedi’u lleoli mewn 
ardaloedd y mae eu heconomïau’n dibynnu’n draddodiadol ar dwristiaeth lle mae 
gwerthoedd tai yn naturiol uwch oherwydd eu bod yn lleoliadau arfordirol/gwledig 
dymunol. Fodd bynnag, rydym yn gwybod eu bod yn gallu achosi problemau, 
gan gynnwys: 
• Prinder tai i ateb y galw lleol 
• Effaith ar wasanaethau lleol, amwynderau preswylwyr lleol a’r gymuned 
• Diffyg poblogaeth barhaol i gynnal ac i gefnogi cyfleusterau cymunedol 
• Cyfleoedd gwaith tymhorol yn unig 
• Effaith ar y farchnad dai leol (prisiau’n codi) 
• Effaith ar gyfraddau’r Gymraeg 
 
Er ein bod yn gwybod bod ail gartrefi ac unedau llety gwyliau’n effeithio ar 
fforddiadwyedd tai lleol, nid oes data ar gael ar lefel ward i ddangos a yw hyn yn 
effeithio ar wardiau penodol ledled Ceredigion. Yn ôl ffigurau diweddaraf y 
Swyddfa Ystadegau Gwladol ar gyfer 2019, yng Ngheredigion y mae’r gymhareb 
fforddiadwyedd uchaf yng Nghymru, ac eithrio Sir Fynwy a Bro Morgannwg. 
Rhwng 2004 a 2010, cymhareb fforddiadwyedd Ceredigion oedd yr uchaf yn 
genedlaethol. Dros yr ugain mlynedd diwethaf, mae cymhareb Ceredigion bob 
amser wedi bod ymhlith y pum awdurdod lleol uchaf yn genedlaethol. Ers yr 
uchafbwynt yn 2007, mae’r duedd dros y blynyddoedd diwethaf wedi bod ar i 
lawr, ond fe gafwyd cynnydd bach yn y ffigurau diweddaraf ar gyfer 2019. 
 
Ar hyn o bryd, yn achos y rhan fwyaf o’r eiddo, ni cheir dull o reoli ail gartrefi a 
llety gwyliau gan fod yr holl anheddau domestig yn cael eu rhoi yn nosbarth ‘C3 
defnydd preswyl’. Mae hyn yn caniatáu i ddefnydd eiddo gael ei newid o annedd 
breswyl i ail gartref/ cartref gwyliau, ac yn ôl, heb fod angen caniatâd o dan 
ddeddfwriaeth genedlaethol, sef Gorchymyn Cynllunio Gwlad a Thref 

(Dosbarthiadau Defnydd) 1987 fel y’i diwygiwyd a Gorchymyn Cynllunio Gwlad a 
Thref (Datblygu Cyffredinol a Ganiateir) 1995 fel y’i diwygiwyd. 
Ceir eithriadau pan fydd amod wedi’i osod ar ganiatâd cynllunio i bennu bod 
annedd yn llety gwyliau, er enghraifft, yn achos cais i arall gyfeirio fferm drwy 
addasu adeiladau fferm traddodiadol. Mewn achos o’r fath, pennir amod bod 
rhaid defnyddio’r annedd fel llety gwyliau, a rhaid cael caniatâd cynllunio i’w 
throi’n annedd breswyl barhaol. 
 
Nododd Sarah Groves-Phillips, Rheolwr Gwasanaeth Polisi Cynllunio fod y 
Gweinidog yn Llywodraeth Cymru wedi rhyddhau datganiad ysgrifenedig ddoe ar 
Ail gartrefi yng Nghymru: 
 
https://llyw.cymru/datganiad-ysgrifenedig-cyhoeddi-adroddiad-ail-gartrefi-
datblygu-polisiau-newydd-yng-nghymru 
 
Yn ystod y drafodaeth, roedd y canlynol ymhlith pwyntiau a wnaed: 

i. Mae llawer o dai 'Prynu i osod' yn eiddo i bobl leol. 
ii. Ar hyn o bryd nid oes deddfwriaeth ar waith i ddweud fod landlordiaid ond 

yn gallu rhentu eu heiddo i bobl leol. Roedd asiantaethau gosod, yn ôl 
arolwg mewnol a gynhaliwyd gan y tîm polisi, wedi nodi ei bod yn well 
ganddynt osod tai i bobl leol yn hytrach na phobl o bell, oni bai eu bod yn 
dychwelyd i fyw yn yr ardal. Nododd y rhan fwyaf o werthwyr tai fod y rhan 
fwyaf o dai yn cael eu prynu gan bobl fel gwelliant ar eu preswylfa 
bresennol neu gan bobl sy'n symud i'r ardal. 

iii. Byddai angen ystyried Cymru’r Dyfodol: cynllun cenedlaethol 2040 wrth 
wneud penderfyniadau yn y dyfodol, fel y'i mabwysiadwyd ar y 24ain o 
Chwefror 2021. 

 
Cytunodd y Pwyllgor Trosolwg a Chraffu Cymunedau Ffyniannus i gymeradwyo’r 
Cynnig a gynigiwyd i’r Cyngor: 
Mae Cyngor Sir Ceredigion yn galw ar Lywodraeth Cymru i: 
1. ychwanegu cymal newydd i’r Ddeddf Gynllunio fel ei bod yn orfodol i wneud 
cais cynllunio cyn cael hawl i drosi tŷ annedd yn dŷ haf neu uned gwyliau 
2. addasu’r fframwaith bolisi i ganiatáu gosod trothwyon o ran uchafswm 
niferoedd y tai haf mewn unrhyw ardal. 
3. ei gwneud yn orfodol i berchennog ail gartref ofyn am ganiatâd cynllunio 
cyn trosi ail gartref yn fusnes gwyliau neu AirBnB. 
 
Hefyd cytunodd y Pwyllgor Trosolwg a Chraffu Cymunedau Ffyniannus i 
gymeradwyo i’r Cyngor bod cynnydd o 100% yn cael ei osod ar dreth gyngor tai 
gwyliau yn y sir. 
 
Diolchodd y Cadeirydd i Sarah Groves-Phillips, Rheolwr Gwasanaeth Polisi 
Cynllunio am ei chyflwyniad a’i hadroddiad llawn gwybodaeth. 
 
Ar yr adeg hon daeth y Cynghorydd Marc Davies yn ôl i’r Gadair a 
diolchodd i’r Cynghorydd Euros Davies am gadeirio pwynt 5. 
 

https://llyw.cymru/datganiad-ysgrifenedig-cyhoeddi-adroddiad-ail-gartrefi-datblygu-polisiau-newydd-yng-nghymru
https://llyw.cymru/datganiad-ysgrifenedig-cyhoeddi-adroddiad-ail-gartrefi-datblygu-polisiau-newydd-yng-nghymru

6.  Blaenraglen Waith 2020/21  

Ystyriodd yr Aelodau y Flaenraglen Waith ar gyfer 2020/21 gan GYTUNO arni fel 
y’i cyflwynwyd ynghyd â’r ychwanegiadau canlynol ar gyfer y cyfarfodydd sydd i 
ddod: 

i. Parcio ceir yn y trefi – edrych ar y sefyllfa yn ariannol, yn flynyddol, yn 
dymhorol, ac yn ôl lleoliad. 

ii. Afonydd a llifogydd 

Hefyd cytunwyd bod cais wedi dod ar i’r Pwyllgor Trosolwg a Chraffu 
Cymunedau Ffyniannus roi’r canlynol ar ei flaenraglen waith - ‘y costau ar 
ffermydd y sir yn sgil cyfarwyddebau Parth Perygl Nitradau (NVZ)’. 

 
7 Cadarnhau Cofnodion Cyfarfodydd y Pwyllgor a gynhaliwyd ar 20 Hydref 

2020 ac 19 Chwefror 2021 ac ystyried unrhyw faterion sy’n codi o’r 
Cofnodion hynny. 
a. CYTUNWYD bod cofnodion cyfarfod y Pwyllgor a gynhaliwyd ar 20 Hydref 
2020 yn gywir. Nid oedd dim materion yn codi o gofnodion y cyfarfod a 
gynhaliwyd ar 20 Hydref 2020. 
b. CYTUNWYD bod cofnodion cyfarfod y Pwyllgor a gynhaliwyd ar 19 Chwefror 
2021 yn gywir. Nid oedd dim materion yn codi o gofnodion y cyfarfod a 
gynhaliwyd ar 19 Chwefror 2021. 
 

8 Unrhyw fater arall. 
 Nid oedd dim mater arall i’w drafod. 

 

Cadarnhawyd yng nghyfarfod y Pwyllgor a gynhaliwyd ar xx xx 2021. 


